
1 вариант 

 

Пӹлгомым ӱштӹ пӹл леведӹн. Тел кечӹ якшарген, сергäм чиэн. Кок 

монгырышты, кечӹ гӹц пӱлä мӹндӹрнӹ, тыл мäнгӹвлä шалгат. Мардеж 

изишäт ак пуал. Кӱшӹц цаштыра лым веле вала, лым вӹлвäлӹм тьолгыжшы 

цӹреäнӹм ӹштä. Ӱштӹ кечӹ ваштареш лым пӹрцӹквлä сӹлнӹн кайын 

йылат, йыл-йол йӹлгӹжäл, сӹнзäм лымат. Кырык тäйӹл доны шӹргӹ 

пӧршäнгӹн. Кугивлä шӱдӹ иäш сӧдӧемшӹ кугузала кайын шалгат… Тел 

игечӹ! Махань сӹлнӹ, махань куштылгы, а костан ӱштӹ кыце цӹвештӹлеш. 

Шӹргӹ тӹрӹштӹ Лядко сола каеш. Тӹдӹ пушäнгӹвлä лӹвäлäн вуйта ӱштӹ 

гӹц пыйхен шӹнзӹн, пуалтем доно леведäлтӹн. Тӹдӹлäн шокшы. Тӹшец 

корны шыпшылтеш. Тӹдӹ, сола гӹц лäктӹн, кӹвер гач ванжа, пӱлä вäрӹм 

кугилä тӹр мыч шыпшылтеш, а варажы шӹргӹшкӹ пырен ямеш. 

Перви ти корны доно чӹдӹ каштыныт, тӹдӹ солавлä ло корнеш веле 

шотлалтын. А кӹзӹт тӹдӹм когоэмдäш шанат. Тӹштӹ халык пäшäм ӹштä. 

Нӹнӹ, лымым коэн, корным кымдаэмдäт. Паштекӹштӹ кок монгыреш лым 

стенä кушкын кодеш. (Н. Лекайн семӹнь, 140 шамак). 

 

 

 

 

 

 

 

 

 

 

 



2 вариант 

 

Тӹдӹн шӱмжӹ кек пӹжӓш гань шокшы, памаш вӹд гань ире ыльы. 

Мӹнь гӹцем шукеш сӓмӹрӹк ылмыжы велдӹк простан веле Юрик манынам. 

Юрий доно коктын сӹнзӓвӹд ганьок ире вӹдӓн Элнетӹш йоген лӓкшӹ 

Ӱшӱт сагашы шӹргӹштӹ ир кекӹм поктыл каштна. Кечӹвӓл шомыкы, изи 

алыкышты ӹшкет шалгышы кыйыр вуян кугин ӹмӹлешӹжӹ кӓнӓлтӓш 

шӹцнӓ. 

Шӹжӹ тӹлзӹ тӹнгӓлӹн веле. Игечӹ эче кӓнгӹжшӹ ганьок аяран, 

шокшы. Кӱшнӹ лапа кымдык пӹлӓт ак кай. Тенге гӹнят воздухышты шӹжӹ 

лишеммӹ яжонок шижӓлтеш: алык вӹлец ӹфӹлӓлшӹ изи мардеж юалгы; 

ыжар вуян пушӓнгӹштӹ саремшӹ ӹлӹштӓшвлӓ кайыкалат, вуйта тӓгӱ 

шӧртньӹ вӹдӹм шӓвӹктен коден. Юж техень нарынзаш тӹнгӓлшӹ ӹлӹштӓш 

лӹпӹ семӹнь чонгештӓ, мӱлӓндӹ вӹкӹ изин-олен вала. Тидӹм ужын, тӓнгем 

кытыраш тӹнгӓльӹ:  

– Пӓлет, мӹньӹн ӓвӓм манеш ыльы, вуйта шӹжӹм пушӓнгӹ ӹлӹштӓш 

ойхан мырым мырен вилеш…  

Мыралтенок колтыш. Мӹнь шижӓм: тел ваштареш нуждаэмшӹ пӧрттӱ 

тӹдӹм ойхырыкта. (А. Мичурин-Азмекей семӹнь. 131 шамак). 

 

 

 

 

 

 

 

 

 

 

 

 



3 вариант 

 

Кечӹ шокшы. Пӹлгомышты ик пӹл лаштыкат ак кай. Кымда нырым 

рӹшкӹктäрен, тьыривлä мыралтат. Мӱлäндӹ яжонок кошкен. Корнышты юж 

вäре пыракат тäрвäнäш тӹнгäлӹн. Шоэн-шоэн äнгä вӹлнӹ кыралшывлä 

кайыт. Нӹнӹ шошым ӱдӹмäшкӹ лäктӹнӹт. 

Эчан корны доно Лапсола векӹлä ашкедеш, йӹрӹм-йӹр ныр мычкы 

анжылтеш. Шачмы мӱлäндӹжӹм анжен, йäнгжӹ ӹвӹртä: цилä вäре пäлӹмӹ, 

изи годшенок тыменьмӹ вäр. Цилäжäт кӹзӹт якте ӹлен толмы корным 

äшӹндäрӹктä. Теве Эчан Изийäр сирӹшкӹ шо. Тӹдӹ тишкӹ изижӹ годым 

нӱштӹлäш каштын. Тетявлä тäнгäшен нӱштӹлӹнӹт: кӱ ик кечӹштӹ маняр 

гäнä вӹдӹш пыра. Эчан шукы гäнäжок ӱпшӹ кошкен шодеок нӱштӹлӹн.  

Тенге кечыгыт кымлышкат шоктен. Эчан Изийäр вӹкӹ пӱлä жеп анжен 

шалгыш. Вара, тäрвäнен, пакыла ашкедӹ. Шапйäр каремӹш шошаш годым 

карем нер гӹц ялгорны доно валаш келеш. Анжа, ваштарешӹжӹ эдем толеш. 

«Тидӹ кӱ?» – тумаяльы Эчан. Эдем тӹдӹн докы тӧрӧк ашкед вала. 

– О, кӱм ужам! – мӹндӹрцок эдем сасла, Эчан докы пӹсӹн толеш. 

– Иван Андрейӹч! – маньы Эчан. (Н. Лекайн семӹнь. 142 шамак). 

 
 

 

 

 

 

 

 

 

 

 


